
REZIME RADA
Adekvatno razumijevanje i istraživanje problema pomjeranja stijenskog masiva i površine terena, kod podzemne eksploatacije mineralnih sirovina, ima veliki značaj za zaštitu površinskih građevina, izbor racionalnog i bezopasnog dobivanja  korisne mineralne sirovine kao i zaštitu  zemljišnog fonda i radne sredine.

Osnovni cilj rada je proučavanje uticaja degradacije terena podzemnom eksploatacijom na konstruktivne elemente građevina. S tim u vezi, u ovom radu su obrađena slijedeća poglavlja:

· Primjeri degradacije terena i oštećenja građevina od uticaja podzemne eksploatacije,
· Opis izvedenih građevina na užem području eksploatacione zone jame „Omazići“,
· Istraživanje šteta na građevinama u užem području eksploatacione zone jame „Omazići“,
· Analiza dobijenih rezultata istraživanjem,
· Degradacija terena uzrokovana podzemnom eksploatacijom,
· Deformacija terena u odnosu na postojeće građevine,
· Zaštita građevina,
· Interakcija tla i konstruktivnih elemenata građevine,
· Pomjeranje površine terena u zoni uticaja podzemne eksploatacije,
· Proračun parametara uticaja slijeganja,
· Usporedba rezultata proračuna i mjerenja,
· Zaključci,
· Literatura,
· Simboli i oznake.
Podzemna eksploatacija utiče na narušavanje stanja prirodne ravnoteže, koje ima za posljedicu pomijeranje okolnog masiva, koje se može odraziti i na površini terena, usljed čega se mogu javiti i oštećenja građevina. 

Problem pomjeranja potkopanog masiva postaje aktuelan sa intenziviranjem podzemne eksploatacije, prije svega eksploatacije ležišta uglja. 

Eksploatacija slojevitih ležišta veće moćnosti, na manjim i srednjim dubinama  prouzrokuje  na površini terena, grube degradacije u vidu proloma-pingi.

Posljedice podzemne eksploatacije na površinu terena zavise od niza faktora, kao što su:

fizičko-mehaničke karakteristike stijenskog masiva u krovini i podini otkopavanog ležišta,  dubina otkopavanja, moćnost  ležišta,  ugao nagiba ležišta, tektonika;  rudarsko-tehničkih faktora kao što su: dimenzije otkopanog prostora,   način otkopavanja, način saniranja krovine i drugo.

Eksploatacija mineralnih sirovina nepovoljno utiče na prirodnu sredinu, kao i na postojeće građevine na površini terena, to znači da razvoj rudarstva treba usmjeriti i na usavršavanje i osavremenjavanje principa i metoda zaštite građevina od uticaja podzemne eksploatacije.
U ovom radu dati su pojedini primjeri slijeganja terena i oštećenja na građevinama, sa posebnim akcentom na slijeganja u gradu Tuzli, kao i sa prikazom velikog broja foto dokumentacije oštećenih građevina visokogradnje i putne infrastrukture.

Obrađeno je i uže područje eksploatacione zone jame „Omazići“ RMU Banovići – naselje Jezero, sa datim situacionim prikazom 100 građevina u ovom užem području i foto dokumentacijom oštećenja u vidu pukotina na znatnom broju građevina.

Također je dat  prikaz konstruktivnih karakteristika postojećih, već izvedenih, građevina, iz kojih se može zaključiti da je više od polovine građevina izvedeno sa drvenim stropnim tavanicama, a samo 22 građevine sa ab stropnim pločama.

Prikazan je dosta detaljan opis građevina sa izvedenim drvenim međuspratnim konstrukcijama uz odgovarajuću foto dokumentaciju, potom je dat prikaz opisa građevina zidanih sa AB međuspratnim konstrukcijama i odgovarajućom foto dokumentacijom, kao i opis konstrukcije građevina izvedenih sa AB horizontalnim i vertikalnim serklažima.

Poseban doprinos dat je u karakteristikama i uzrocima nastanka šteta na građevinama, kao i podacima o provedenih 100 istraženih građevina. Veoma detaljno i slikovito prikazana je dubina temeljenja grupe od 100 istraženih građevina gdje je utvrđeno da samo 5% građevina ima dubinu temeljenja veću od 80 cm, a čak 30% ima dubinu temeljenja od 41 do 50 cm, što ne zadovoljava tehničke normative i standarde za gradnju građevina visokogradnje u našim područjima. Pojedine građevine izvedene su na brežuljkastim terenima koji su nestabilni usljed poremećaja prirodne ravnoteže. Osim toga, utvrđene su i greške u izboru konstruktivnog sistema istraženih 100 građevina, gdje je utvrđeno da su pojedini nosivi zidovi izvedeni direktno na stropnim pločama, bez ikakvog oslonca za te zidove (greda, zid i slično). 
Izvršena je analiza građevina u užem području eksploatacione zone pogona jame „Omazići“ RMU Banovići sa procentualnim oštećenjem građevina u zavisnosti od konstruktivnih sistema kojima su izgrađene.

Obrađena su opšta razmatranja nastanka deformacija terena, koeficijenti deformacije terena, ravnomjerno i neravnomjerno slijeganje terena uzrokovano podzemnom eksploatacijom, potom horizontalna pomjeranja koja imaju poseban značaj kod dugačkih građevina, zatim naginjanje terena koji naročito ugrožava višespratne građevine. Analizirana su mjerenja deformacija na građevinama sa utvrđivanjem položaja kontrolnih tačaka. 

Utvrđeni su kriteriji zaštite građevina usljed deformacije terena izazvanih podzemnom eksploatacijom, kao i kriteriji dopuštenih i kritičnih deformacija.
Također je obrađena  interakcija tla i konstrukcije građevine, koja se pojavljuje pri analizi svake građevine oslonjene na tlo. Interekcija tla i građevine sastoji se u tome da tlo utiče na stanje unutarnjih sila i deformaciju građevine.
Urađena su i opažanja pomjeranja potkopanog terena sa ciljem i metodama opažanja, pri čemu su dati i  grafički prikazi i analize prostornog pregleda izolinija slijeganja, kao i horizontalnih deformacija, odnosno, pomjeranja u zoni eksploatacionog područja jame „Omazići“.

U disertaciji su klasičnim metodama izračunati parametri deformacija pomaka tla, dok je na numeričkom modelu izvršena analiza uticaja dobijenih parametara na konstruktivni sistem građevina. 
Obrađena je analiza ponašanja pojedinih elemenata i tačaka konstrukcije građevine. Odabrane su četiri tačke na modelu, od kojih su tačke 1,2 i 4, tačke koje se odnose na gredne elemente, dok tačka 3 se odnosi na temelj građevine. Dobijene su naznake pojave pukotina, kao i same pukotine na obrađenim modelima, te su date veličine pomjeranja u sve tri ose koordinatnog sistema, za tri slučaja temeljenja: temeljna ploča, temeljne trake i temeljni roštilj.
Oštećenja građevina zavise, kako od načina eksploatacije mineralne sirovine, tako i od vrste građevine i kvaliteta gradnje.Ova oštećenja, nastaju iz razloga, što konstruktivni sistemi građevina nisu u mogućnosti pratiti deformacije terena od uticaja podzemne eksploatacije.

Krajnji cilj sprovedenih istraživanja je definisanje uticaja deformacija temeljnog tla,

prouzrokovanih uticajem podzemne eksploatacije, na konstruktivne elemente građevina, sa prijedlogom mjera i prijedlogom izbora konstruktivnih elemenata novih građevina.
